
			પ્રવેશ

			સરદાર પટેલના જીવનચરિત્ર ઉપર ફિલ્મ કે ટીવી સિરિયલ બનાવવાની યોજનાઓ મનમાં ઘણા વરસોથી ચાલતી હતી, પણ નાટક લખી નાખીયે એવો વિચાર મને નહોતો આવ્યો. એ વિચાર આવ્યો મિત્ર વિનોદ ગેડિયાને. સરદાર પટેલ વિશે અવ્યવસ્થિતપણે લગભગ બધું જ વાંચ્યું હતું, પણ વાચન અને અભ્યાસ વચ્ચે શું ફેર છે એ પહેલી વાર સમજાયો. ફરી અભ્યાસ શરૂ કર્યો. થોડો સ્વયં અને વધારે પ્રોક્સી વડે.

			મિત્ર રાજ પાટીલની અલભ્ય મદદ આ નાટકમાં મળી છે. એણે લગભગ મહિનો એક હોટલના કમરામાં કેદ થઈને અભ્યાસ કર્યો. નોંધ બનાવી. કયા પુસ્તકમાં કઈ માહિતી નવી છે એ તારવી આપી અને આખા નાટકની એક સ્ક્રિપ્ટ પણ તૈયાર કરી. અહીં પ્રસ્તુત સંહિતામાં રાજ પાટીલે લખેલું કશું જ નથી અને છતાં આ સંહિતા રાજ પાટીલની ઋણી છે.

			હું મારા નાટકોમાં દિગ્દર્શન માટેની નોંધ નથી લખતો. ખાસ તો એટલા માટે કે મેં હંમેશાં નાટકો ભજવવાં માટે લખ્યાં છે, છપાવવાં માટે નથી લખ્યાં. મારે ખાસ કોઈ સૂચન કરવું હોય તો દિગ્દર્શકને સીધું કહી જ શકાય છે. પછી સ્ક્રિપ્ટમાં એ બધું લખવાનો શું અર્થ. વિશેષમાં હું માનું છું કે નાટકને કઈ રીતે દિગ્દર્શિત કરવું એ નક્કી કરવાનો અધિકાર દિગ્દર્શકને છે. લેખકે એમાં પ્રવેશ કરવો ન જોઈએ. ત્રીજું કારણ એ છે કે દિગ્દર્શકો કદાપિ લેખકે લખેલા સૂચનો વાંચતા પણ નથી… અનુસરવા તો દૂર. તો મહેનત શા માટે…?

			પણ આ નાટકનું દિગ્દર્શન મેં કર્યું છે એટલે કેટલીક મહત્ત્વની વાતો.

			આ નાટકમાં મોટા ભાગના દ્રશ્યોમાં અલગ અલગ સ્થાન છે. માટે જયસુખ રાવરાણી સાથે બેસી ને અલગ પ્રકારનો સેટ બનાવવાનો પ્રયત્ન કર્યો. તખ્તાની પાછળ સાઇક્લોરામા પાસે એક ફ્રેમ ઊભી કરી અને એ ફ્રેમમાં અલગ અલગ ચિત્રિત પરદાઓ અંધકાર દરમ્યાન બદલાતા ગયા.

			ચાણક્યમાં વપરાયેલો પ્રયોગ અહીં પણ દહોરાવ્યો. લાંબા અંધકાર ભરેલા આંતરકાલ દરમ્યાન ઐતિહાસિક પૃષ્ઠભૂ સમજાવવા માટે નાના નાના પ્રવચનો મૂકવામાં આવ્યાં. અનેક પાત્રો હોવાને કારણે લગભગ દરેક અભિનેતા પાસે એકથી વધુ પાત્રો ભજવાવ્યા. આનંદ એ વાતનો છે કે યુવાન અભિનેતાઓ એ એટલી તન્મયતાથી પાત્રો ભજવ્યાં કે એક જ અભિનેતા અલગ અલગ પાત્રો કરી રહ્યા છે એ મોટે ભાગે પ્રેક્ષકોને સમજાતું નહોતું.

			મારા દાદાજી, શ્રી પ્રભુદાસ ભુતા અગ્રગણ્ય સ્વાતંત્ર્ય સેનાની હતા. એક સમયે સરદાર સાથે યરવડા જેલમાં એક જ સેલમાં રહેવાનો એમને લાભ મળ્યો હતો. સરદાર વિશે એમને મોઢે સાંભળેલી કેટલીક વાતો અમારા પરિવારની ધરોહર છે જે ક્યાંય લખાઈ નથી.

			સરદારને ચા પીવાની લત હતી. રાજદ્વારી કેદીઓને સેલમાં ચા ખાંડ દૂધ રાખવાની છૂટ મળતી, પણ ચુલ્હો સળગાવવા માટે લાકડાં પર રેશનિંગ હતું. એ દિવસોમાં કેદીઓને જમવામાં શાક, દાળ ભાત અને પાંવ કે બ્રૅડ આપવામાં આવતા. કેદીઓ બ્રૅડ ખાતા નહીં જે ખૂણામાં પડ્યા પડ્યા સુકાઈ ને લાકડાં જેવા બની જતાં. સરદારના ભેજાની ઉપજ હતી કે પ્રભુદાસ ભુતા એ લાકડાં જેવા બ્રૅડ અને પાંવ ભેગાં કરી ચુલ્હામાં સળગાવતા અને એના પર ઉકાળીને ચા સરદાર માટે બનાવતા. એ દિવસો દરમ્યાન સરદારે જેલના વણાટ વિભાગ પાસે તિરંગો બનાવડાવી, ટેલરીંગ વિભાગમાં સિવડાવીને જેલમાં તિરંગો ફરકાવ્યો હતો જેના સાક્ષી મારા દાદાજી રહ્યા હતા.

			આવા પ્રસંગોને એક દૃશ્યમાં લખી ને મેં ભજવ્યા પણ ખરા. પણ અભિનેતાઓને લાગ્યું કે એના કારણે કથાનો તાતણો તૂટે છે એટલે એ દૃશ્ય કાઢી નાખ્યું. દાદાજીનું પાત્ર હું ભજવવા માગતો હતો, અભિનેતાઓએ મને અભિનેતા ન બનવા દીધો. (નિ:શ્વાસ નાખે છે. બે મિનિટ વિચારે છે પછી માથું ધુણાવી આગળ બોલે છે)

			રાજ પાટીલ, વિનોદ ગેડિયા, હેમંત પીઠડિયા, પરમ મિત્ર ધવલ કાંધિયા, પરમ મિત્ર મનહરભાઈ ગઢિયા અને નાટકના બધા જ યુવાન કલાકારોનું ઋણ છે. ઇમેજ પબ્લિકેશન, ઉત્પલ ભાયાણી અને હિતેન આનંદપરાનો આભાર માનું છું.

			આ નાટક પસંદ પડે તો ભજવવાની સૌને છૂટ છે.

			–મિહિર ભુતા
માર્ચ 2015, મુંબઈ

			દૃશ્ય 1

			ઈશુની સંવત 1916. બલુચિસ્તાનથી રંગુન અને કાશ્મીરથી કન્યાકુમારી ઉપર યુનિયન જેકનો પડછાયો હતો. સીધી અથવા આડકતરી રીતે અંગ્રેજ સમ્રાટ પાંચમા જ્યૉર્જનું શાસન આખા ભારત ઉપર સંપૂર્ણપણે પથરાઈ ગયું હતું. દેશી રાજ રજવાડાંની સત્તા માત્ર અંગ્રેજો માટે મહેસૂલ ઊઘરાવવા જેટલી જ રહી હતી. અંગ્રેજ કલેક્ટરો અને સર્કલ ઑફિસરોનો દમામ એમના જુલમના દૌરમાં છલકાતો હતો. પ્રજા કચડાતી હતી. ક્યાંક એકાદ મોતીલાલ નહેરુ. એકાદ ફિરોઝશાહ મહેતા અંગ્રેજો પાસે થોડીક વધુ સ્વતંત્રતા થોડી વધુ દયાની ભીખ માગતા હતા. કોઈક ટિળક, કોઈક ગોખલે સ્વતંત્રતાની વાતો કરતા હતા. છૂટા છવાયા વિપ્લવી ધડાકાઓ થતા હતા. મોહનદાસ કરમચંદ ગાંધીએ હજુ બે ત્રણ વર્ષ પહેલાં જ સાઉથ આફ્રિકાથી ભારત સ્થળાંતર કર્યું હતું. એ સમયે બૅરિસ્ટર વલ્લભભાઈ ઝવેરભાઈ પટેલ અમદાવાદની હાઈકોર્ટના સૌથી વધુ ફી લેનારા વકીલોમાંના એક… પોતાની સફળતા અને સાહેબીમાં ગુલતાન રહીને જીવનને માણતા હતા. ભારતના સ્વાતંત્ર્ય સંગ્રામનો એ પ્રખર સૂરજ હજુ ઊગ્યો ન હતો…

			અમદાવાદ, 1917

			(માવળંકર કોર્ટની લૉબીમાં ઊભા છે. કોઈક દિશામાં જોઈ રહ્યા છે. ચંદુલાલ આવીને બરાબર પાછળ ઊભા રહે છે. માવળંકર જે દિશામાં જોઈ રહ્યા છે એ દિશામાં એજ રીતે જુએ છે. થોડીવારે વિઠ્ઠલભાઈ આવીને એજ રીતે ઊભા રહે છે. એ થોડી વારે ચંદુલાલને ઈશારાથી પૂછે છે. શું છે?… ત્યાં જઈને કેમ ઊભા છો? ચંદુલાલ ગણેશ માવળંકર તરફ ઈશારો કરે છે. વિઠ્ઠલભાઈ ઈશારામાં કહે છે, તો એમને પૂછો… ચંદુલાલ ગણેશભાઈને અચાનક પૂછે છે.)

			ચંદુલાલ: ત્યાં શું જુઓ છો, ગણેશભાઉ…?

			(માવળંકર ભડકીને હેં હેં કરતા લથડાય છે.)

			ચંદુલાલ: અરે… અરે… સંભાળો…

			માવળંકર: હું તો બીનો… તમે પણ મિસ્ટર ઠાકોર કમાલ કરો છો…

			ચંદુલાલ: ના… ના… તમે ત્યાં કાંઈક જોઈ રહ્યા હતા ને… એટલે મેં પૂછ્યું…

			માવળંકર: હું તો સિગારેટ પીવા ઊભો હતો…

			(વિઠ્ઠલભાઈ આકાશ સામે હે ભગવાનની મુદ્રા કરે છે અને ચાલવા માંડે છે.)

			ચંદુલાલ: પણ કોઈ માણસ આ… આમ ઊભો રહીને સિગારેટ પીવે…

			માવળંકર: એ તો જરા આ ખભા ઉપર કેચ આવી ગયો છે… અરે વિઠ્ઠલભાઈ… વિઠ્ઠલભાઈ…

			વિઠ્ઠલભાઈ: બોલ ગણેશ…?

			માવળંકર: પેલા… કોચરબમાં જેમણે આશ્રમ કર્યો છે… એ આવવાના હતા ને આજે…

			વિઠ્ઠલભાઈ: એમને લેવા જ જઈ રહ્યો છું… વલ્લભ આવે તો કહેજે કે અહીંયા જ  રહે…

			માવળંકર: વલ્લભભાઈને તો આજે મોડું થશે… જસ્ટિસ પિટરસનની કોર્ટમાં એમનો કેસ છે…

			વિઠ્ઠલભાઈ: આવે તો કહજે કે રહે… આ ભાઈ મળવા જેવા છે…

			(વિઠ્ઠલભાઈ જાય છે. ચંદુલાલ માવળંકર પાસે આવે છે.)

			ચંદુલાલ: કોચરબમાં કોઈ નવો આશ્રમ થયો છે ને… મેં પણ સાંભળ્યું છે…

			માવળંકર: આજે વિઠ્ઠલભાઈએ અહિયા બાર કાઉન્સિલના વકીલો સાથે એમની મિટિંગ ગોઠવી છે…

			ચંદુલાલ: મારે પણ મળવું છે એમને… મારી બાયડીની તબિયત જરા નાદુરસ્ત રહે છે… જરા એમના આશીર્વાદ મળે તો…

			માવળંકર: શું ઠાકોર તમે પણ… એ કંઈ બાવા નથી જે દોરા ધાગા અને મંતરેલા પાણી આપે… એ દેશસેવાનું કામ કરે છે…

			ચંદુલાલ: પણ એક વાર વાત તો કરીશ એમને મારી બાયડીની… બધા એમને બાપુ જ કહે છે…

			માવળંકર: અરે એ એવી વાતોના જવાબ ન આપે તમને… આશ્રમમાં રહેવાવાળા એમને બાપુ કહે છે… પણ એમનું નામ એમ. કે. ગાંધી છે… બેરિસ્ટર છે એ… સાઉથ આફ્રિકાથી આવ્યા છે…

			ચંદુલાલ: બેરિસ્ટર હોય તો પ્રૅક્સિટસ છોડીને આશ્રમ કેમ કર્યો?

			વલ્લભભાઈ: પ્રૅક્સિટસ નહીં ચાલતી હોય… ભૂખ્યો બ્રાહ્મણ પોકે ને ભૂખ્યો ધોબી ધોકે… ચાલો જલદી કરો… ચંદુલાલ ટેબલ લગાવો… પત્તા ક્યાં છે…?

			ચંદુલાલ: એટલે…

			વલ્લભભાઈ: ટેબલ એટલે આ ટેબલ… લગાવો તો આપણે બ્રિજનુ સેશન શરૂ કરીએ…

			માવળંકર: પણ તમારે તો કેસ હતો ને ત્રણ વાગ્યે…

			વલ્લભભાઈ: ડેટ લઈ લીધી… મેં જજને કહ્યું કે સાહેબ મારે બ્રિજનું સેશન છે અને તમારેય બ્રિજ રમવા જવાનું છે… તો તારીખ આપી દ્યો ને…

			માવળંકર: જજ પિટરસન બ્રિજ રમે છે એવું તમને કોણે કહ્યું?

			વલ્લભભાઈ: રોજ સાંજ પડ્યે કમિશનર પ્રેટના બંગલે પિટરસન, મેકાસન, બોગ્ગસ બ્રિજ રમવા ભેગાં થાય છે… યાદ રાખજો… ક્યારે માહિતી કામ લાગશે…

			ચંદુલાલ: તમે જે કહેવત બોલ્યા ને હમણા… બ્રાહ્મણ ભૂંકે… ને…

			માવળંકર: વલ્લભભાઈ તો કહેવતોનો ખજાનો છે… તમે કેટલીનો અર્થ પૂછશો, ઠાકોરસાહેબ…?

			વલ્લભભાઈ: હા… એ સાચું… મારાં મધર છે ને લાડીબા… એમને તો મોઢે ધાણી ફૂટે એમ કહેવતો ફૂટ્યા કરે… મને પણ એની આદત પડી ગઈ છે… અને બ્રાહ્મણ ભૂંકે નહીં પોકે… કોઈ ધંધો ન ચાલે તો શેરીમાં ફરીને ટહેલ નાખે… ને ધોબીનો ધંધો ન ચાલે તો કપડાં ધોવાં જાય… કાંઈક તો કરવું પડે ને…

			ચંદુભાઈ: એટલે આ ભાઈએ આશ્રમ કર્યો…?

			વલ્લભભાઈ: હં… હવે સમજ્યા… ચાલો… 

			માવળંકર: તમે વલ્લભભાઈ ખરા સિનિકલ છો… શું તમને કોઈની ઉપર વિશ્વાસ છે?

			વલ્લભભાઈ: છે ને… નામદાર સમ્રાટ પંચમ જ્યૉર્જની કોર્ટોમાં મને ખૂબ વિશ્વાસ છે… કોઈ પણ ક્રિમિનલને છોડાવવો હોય કે નિર્દોષને સંપડાવવો હોય તો આ કોર્ટ જેવું કોઈ સ્થળ નથી… ડૉક્ટર ક્યાં છે…?

			ચંદુલાલ: ડૉક્ટર તો આવ્યા નથી… કાંઈક બીમાર છે…

			વલ્લભભાઈ: લ્યો… તો બ્રિજ ત્રણ જણ કેમ કરીને રમે…? કોકને ઝાલવા પડશે…

			માવળંકર: બેને શોધજો… હું નથી રમવાનો… હમણા મિસ્ટર ગાંધી આવશે… વિઠ્ઠલભાઈ એમને લેવા જ ગયા છે નીચે… મારે એમને સાંભળવા છે…

			વલ્લભભાઈ: તમે હદ કરો છો… મારા અસીલને કારણ રૂપિયા બારની ફી ચોંટી મેં ડેટ લીધી એમાં… જો આજે બ્રિજ નહોતી રમવી તો પહેલા કહેવું’તું ને… હું એના બિચારાના કેસનો ચુકાદો લાવી દેત. હું આજે…

			માવળંકર: આટલી બધી ફી ચૂકવે છે એ એમાં બાર રૂપિયા વધારે કે ઓછાં…

			વલ્લભભાઈ: અરે ના ભઈ… બિચારો ગરીબ માણસ છે… એને મન બાર રૂપિયાનીય કિમત હોય…

			માવળંકર: તો એક ફી માફ કરજો…

			વલ્લભભાઈ: ના ભઈ… એનાથી ખોટી આદત બગડે લોકોની… ગમે તે આવીને પછી ફીમાં માફી માંગે… વકીલાત કરું છું હું… સદાવ્રતની નિશાળ ઓછી ચલાવું છું…? વકીલને ફી તો અસીલે ચૂકવવી જ પડે… બેસો… ચંદુલાલ… પણેથી એક ખુરશી લઈ આવો… એ તમારા મિસ્ટર બાપુ આવે ત્યાં સુધી થોડી ગેમ ખેંચી કાઢીએ…

			માવળંકર: એને બદલે તમે રમી રમો ને ઠાકોરસાહેબ સાથે… હું બેઠો છું… એ આવશે તો વળી અધૂરી ગેમે જવાનું થશે…

			વલ્લભભાઈ: હાર-જીત થાય તો મજા આવે… આ ચંદુલાલ સાથે રમીને એકતરફી જીત જ થયા કરે તો શું મજા આવે? પણ જે તમારી મરજી… ચાલો ચંદુલાલ… બેસો રમી રમીએ…

			માવળંકર: કસ્તૂરભાઈને મળ્યા…?

			વલ્લભભાઈ: કોણ? અરવિંદ મિલ્સવાળા…?

			માવળંકર: હા…

			વલ્લભભાઈ: એમની ઑફિસેથી શેઠ નામના કોઈ ભાઈની ચિઠ્ઠી આવી’તી… જૈનોનો કાંક કેસ ચાલે છે ને… હઠીસિંગના દેરાનો… એ માટે હશે… હું એવા કેસ લેતો જ નથી…

			માવળંકર: ના ના… એ તો તમને સમજાવવા માગતા હશે કે તમે મ્યુનિસિપાલિટીમાંથી હટી જાવ…

			વલ્લભભાઈ: હટી જાવ એટલે…?

			માવળંકર: હટી જાવ એટલે કે તમે ચૂંટણીમાં ઊભા ન રહો…

			વલ્લભભાઈ: પણ હું ક્યાં ચૂંટણી લડવા માંગું છું?

			માવળંકર: હા બરાબર… પણ એમણે એવી અફવા સાંભળી છે કે તમે ઊભા રહેશો… 

			વલ્લભભાઈ: ક્યાંથી સાંભળી?

			માવળંકર: મારી અને ડૉક્ટર કાનૂગા પાસેથી… અમે જ એવી અફવા ઊડાડી છે…

			વલ્લભભાઈ: પણ કાંઈ કારણ…?

			માવળંકર: અમને એમ કે આવી અફવા ઊડે તો કદાચ તમને રસ પડે મ્યુનિસિપાલિટીનું કામ કરવામાં… 

			વલ્લભભાઈ: મને મારાં બે બાળકો અને મારાં પરિવાર સિવાય કોઈની સેવામાં રસ નથી. ગણેશભાઈ… વિઠ્ઠલભાઈ છે ને… મુંબઈની ધારાસભામાં સભ્ય થયા છે. એમનો ખર્ચ ઉપાડવાની જવાબદારી પણ મેં ઉપાડી છે… 

			માવળંકર: પણ તમારે તો તમારા કામની સાથે સાથે મ્યુનિસિપાલિટીને ટાઈમ આપવાનો છે, વલ્લભભાઈ…

			વલ્લભભાઈ: પણ એનાથી ફાયદો કોને?

			માવળંકર: અમદાવાદ ને… પાણીનાં કેટલા વાંધા છે? અમદાવાદમાં એ તો ભોગવો છો ને…?

			ચીમનલાલ: અરે વાત જવા દો… સાહેબ અડધા દિવસ તો ન્હાયા વગર ચલાવીએ છીએ…

			વલ્લભભાઈ: આજે…?

			ચીમનલાલ: આજે તો પાણી હતું…

			વલ્લભભાઈ: તો વાંધો નહીં… ઊતરો… તમારી ચાલ છે…

			માવળંકર: વલ્લભભાઈ… આ પાણીનું કાંઈક કરવું પડે…

			વલ્લભભાઈ: આજે તો પાણી હતું કહે છે… નાહીને આવ્યા છે…

			માવળંકર: મજાકની વાત નથી… તમે મ્યુનિસિપાલિટીમાં આવો તો રસ્તા કાઢી શકો… તમે જે રીતે કોર્ટમાં રસ્તા કાઢીને ભલભલાને રસ્તે લગાડો છો ને… હમણા તમે પેલા જજને ભીડ્યો તો…

			ચીમનલાલ: કોને માવળંકરસાહેબ…?

			માવળંકર: જજ ટોસ નહીં… જેણે નિયમ કર્યો હતો કે એની કોર્ટ ન્યાયમંદિર છે એટલે બધાએ પગરખા કાઢીને જવું… વલ્લભભાઈએ એની કોર્ટમાં દીવો ને ધૂપદાન લઈને આવવાની પરવાનગી માગી…

			ચીમનલાલ: કેમ…?

			માવળંકર: વલ્લભભાઈએ કહ્યું કે જો આ મંદિર હોય અને એટલે જોડાં કાઢવા જરૂરી હોય તો અમને ધૂપ-દીપ સળગાવીને પૂજા કરવા દ્યો… કાયદામાં એવી પ્રોવિઝન છે કે સૌને પોતાની રીતે પૂજા કરવાનો હક છે…

			વલ્લભભાઈ: એ જો દીવો કરવાની પરવાનગી આપત તો હું બીજે દિવસે છાણ અને ગોમૂત્રની પરમિશન માગવાનો હતો…

			(ચીમનલાલ ખૂબ હસે છે.)

			માવળંકર: બસ આમ જ અમદાવાદની સમસ્યાનો કઈંક ઉપાય શોધી શકશો તમે… 

			વલ્લભભાઈ: હું વરસાદ કઈ રીતે પાડું…?

			માવળંકર: પણ દિવસનું પંચોત્તેર હજાર ગૅલન પાણી કૅમ્પને જાય છે… એ પણ અઢી આને હજાર ગૅલન… અમદાવાદમાં લોકો તરસે મરે છે અને ત્યાં ગોરીયાઓ રોજ બે વાર રસ્તા ધોવે છે…

			વલ્લભભાઈ: એમ…? એ તો ભારતના માલિક છે… કરે… હમણાં એક દરબારનો કેસ આવ્યો મારી પાસે… વાતમાંથી વાત નીકળી… તો એનો દીવાન કહે કે દરબારની ઇન્કમ વરસે અઢી લાખની છે… અને એની પાસે રજવાડું કેટલું…? તો કે કુલ પંદર હજારની વસ્તી જેટલું… વિચાર કરો કે પંદર હજારની વસ્તી પાસેથી દરબાર દર વરસે રૂપિયા અઢી લાખ લૂંટી લ્યે છે… ત્યારે આ તો નામદાર સમ્રાટ પંચમ જ્યૉર્જના મુલાઝીમો છે… એ થોડું પાણી તો વાપરે જ ને…

			માવળંકર: પણ વિચાર તો કરો… અમદાવાદની વસ્તી વધી રહી છે… આસપાસના ગામડાઓનાં લોકો આવી આવીને અમદાવાદમાં વસે છે… પાણીની સમસ્યા, ભીડની સમસ્યા, રસ્તાઓની સમસ્યા, મચ્છરનો ત્રાસ… કોઈકે કાંઈક તો કરવું પડે ને… શું કહો છો ઠાકોરસાહેબ?

			ચીમનલાલ: વાત સાચી છે… કોઈકે કાંઈક કરવું…

			વલ્લભભાઈ: તો કોક કરશે… તમે તમારે રમી રમોને ચીમનલાલ… મારી બાજી થઈ ગઈ…

			ચીમનલાલ: અરે… થઈ ગઈ તમારી બાજી…? મારે બસ પાંચ પત્તા માટે રહી ગયું… પાંચ પત્તા મળી ગયા હોત તો હું જીતી જાત…

			વલ્લભભાઈ: ખરીદી લેવા જોઈએ ને…

			(ચીમનલાલ હસે છે.)

			ચીમનલાલ: તમે વલ્લભભાઈ મજાક બહુ કરો છે… ખરીદી લેવા જોઈએ કહે છે…

			માવળંકર: વલ્લભભાઈ… કંઈક વિચાર કરો…

			વલ્લભભાઈ: મારા બાપા છે ને માવળંકરસાહેબ… આખી જિંદગી દોઢ એકર જમીન ખેડીને પછી આકાશ સામે નજર ખોડીને બેઠા… વરસાદ થાય તો પાક થાય… વરસ ખરાબ જાય તો તલાટી જપ્તી લાવે, ઢોરા તાણી જાય, લાઠી પડે… કણબીનાં છોરાં કારમી ગરીબાઈ જોઈને મોટા થાય બધાં… અમે ભાઈઓ પણ એમજ મોટા થયા… મોટા શાંતિભાઈ તો ખાસ ભણી ન શક્યા… એમણે મહેનત કરી તો અમે ત્રણ ભાઈ માંડ ભણી ગણી બે પાંદડે થયા છીએ… હવે છોકરાંનાં ભવિષ્ય બનાવીએ કે આવાં બધાં કામ કરીએ?

			માવળંકર: આ પણ છોકરાંનાં ભવિષ્ય માટે જ છે ને…?

			વલ્લભભાઈ: માવળંકર સાહેબ… આપણી સ્થિતિ તો જ સુધરે જો તમારા ટિળકસાહેબ કહે છે એમ પૂરી આઝાદી મળે… જેમ કૅનેડાને અને ઑસ્ટ્રેલિયાને ઑટોનોમસ બનાવ્યું છે ને એમ… પણ એ કંઈ થાય નહીં… કારણે કે અહીંયા લગભગ હજાર તો રજવાડાં ને જમીનદારો છે. આઝાદી મળે તો એમને મળે… આ હજુ પચાસ-સાઠ-સિત્તેર વરસ પહેલાં બળવો થયો તો… બધા રજવાડાંઓએ હોળી સળગાવી હતી પણ એકે રાજા મર્યો? ના… મર્યા બિચારા સામાન્ય માણસો… એ રજવાડાઓને ફરી ઑટોનોમી મળે તો સામાન્ય માણસની હાલત તો અત્યારે છે એનાથી બદતર થાય સમજ્યા…? મને તો અંગ્રેજો કરતા આ રજવાડાંઓનો વધારે ડર છે… આજે પણ રજવાડાઓમાં રહેનારા ચળવળ કરે તો દરબારો મરાવી નાખે છે… એવી આઝાદી લેવા કરતા છીએ એ શું ખોટું છે?… આપણે આપણું કામ જાણીએ… ગામ જાણીને શું કરવું છે?

			(વલ્લભભાઈ સિગારેટ કાઢી સળગાવવા જાય છે. આ દરમિયાન ગાંધીજી: પાછળ આવીને ઊભા રહે છે.)

			ગાંધીજી: તમારી દલીલો તો ભાઈ ગજબ છે…

			વલ્લભભાઈ: થૅન્ક યૂ…

			વિઠ્ઠલભાઈ: આ મારો નાનો ભાઈ છે… બેરિસ્ટર વલ્લભભાઈ પટેલ… અને આ મિસ્ટર એમ. કે. ગાંધી… હમણા કોચરબમાં જેણે આશ્રમ કર્યો છે ને… એ

			(વલ્લભભાઈ સિગરેટ ખિસ્સામાં મૂકી દે છે.)

			વલ્લભભાઈ: નમસ્તે… તમારા વિશે હમણા હમણા ઘણું સાંભળવા મળે છે…

			ગાંધીજી: તમારે સિગારેટ પીવી હોય તો છૂટ છે… મારે કારણે ખિસ્સામાં ન મૂકી દેતા…

			વલ્લભભાઈ: ના… હું પછી પી લઈશ…

			ગાંધીજી: ફિનિક્સ આશ્રમમાં મેં સિગારેટ ઉપર બંધી રાખી’તી… સાઉથ આફ્રિકામાં… એક અમેરિકન પત્રકાર ભાઈએ સિગારેટ સળગાવી… એમ ધારીને કે હું આસપાસમાં નથી… ત્યાં હું પહોંચ્યો… મને જોઈને એ ભાઈએ સિગારેટ કોટનાં ખિસ્સામાં મૂકી દીધી… બિચારાનો દસ -બાર ડૉલરનો કોટ સળગી ગયો ને પેડુમાં ચટકો લાગ્યો એ લાભ…

			(ચંદુલાલ ખૂબ હસે છે.)

			ચંદુલાલ: પેડુમાં ચટકો લાગ્યો એ લાભ… પણ બાપુ મારે આપને મળવું છે…

			ગાંધીજી: જી બોલો ભાઈ…

			ચંદુલાલ: બાપુ મારી બાયડી છે ને એ છેલ્લા છ-સાત વરસથી બીમાર રહ્યા કરે છે… તમે કાંઈક 

			માવળંકર: ઠાકોરસાહેબ… આ શું કરો છો… મેં તમને કહ્યું ને કે આ કોઈ ગિરનારવાળા બાપુ નથી…

			ગાંધીજી: કંઈ વાંધો નહીં ભાઈ… તબિયત વિશે વાત કરવી એ રાષ્ટ્ર સેવાથી ઊતરતું કામ નથી… ઠાકોરસાહેબ ને… તમે આશ્રમમાં આવો… આપણે કંઈક ઉપાય વિચારીએ… તમારા પત્નીને લઈ આવજો… કસ્તૂરબા એમની સાથે વાત કરશે… અને સાથે રાંધતી વખતે ચપટી સોડાનો ઉપયોગ કરો… એનાંથી ખોરાક બરાબર ચઢી જાય છે… અને પચવામાં હલકું પડે છે. પેટની બીમારીઓ દૂર રહે છે… તો તમે વલ્લભાઈ સિગારેટ પીને આવો… પછી આપણે વાત કરીએ… મેં પણ નાનપણમાં બીડી પીધી છે… મને ખબર છે સિગારેટનો શોખ કેવો હોય છે…

			વિઠ્ઠલભાઈ: પછી તમે બીડી છોડી દીધી…?

			ગાંધીજી: હા એ છૂટી ગઈ…

			માવળંકર: બહુ લાંબો સમય નહીં પીધી હોય…

			ગાંધીજી: ના… લાંબો સમય નહીં… એક વાર…

			માવળંકર: એક વરસ…

			ગાંધીજી: ના… એક વાર… પણ સો વાર હોય કે એક વાર… સ્ખલન એટલે સ્ખલન… તો આવો વલ્લભભાઈ…

			વલ્લભભાઈ: જી… મને માફ કરો… મારે હજું એક-બે બ્રીફ બનાવવાની છે… આમ પણ સમાજસેવાની વાતોમાં મને બહુ રસ પડતો નથી…

			ગાંધીજી: હા એ મેં સાંભળ્યું… મને પણ સમાજસેવામાં સહેજ પણ રસ નથી… સમાજસેવાનું કામ કરવા નીકળનારા ઉપર ખાસ વિશ્વાસ પણ નથી મને… તમે આવો… આપણે ચંપારણમાં ગળી ઉગાડવાનું કામ કરનારા ખેડૂતોની વાત કરશું… એ સૌ પાસે સરકાર જરબદસ્તીથી ખેતરોમાં ગળીનું વાવેતર કરાવે છે. ખાવા માટે ધાન ખેડૂતોએ ખરીદ કરવું પડે છે. બિચારા ભૂખ્યા મરે છે… તમારા ખેડા જિલ્લાના ખેડૂતોની હાલાકી વિશે વાત કરીશું… એ ખેડૂતોની પીડા તો જાણતા હશો ને… 

			વિઠ્ઠલભાઈ: અમારા મોટા ભાઈઓ ત્યાં ખેતી જ કરે છે…

			વલ્લભભાઈ: અને વાર તહેવારે અમારે ઘરનો ખર્ચ આ વકીલાતની આવકમાંથી મોકલવો પડે છે, મિસ્ટર ગાંધી…

			ગાંધીજી: એટલે તમે વકીલાત છોડીને સંઘર્ષ કરો તો પછી એમનું ભરણપોષણ કોણ કરે…? પણ વલ્લભભાઈ… એવા પણ ખેડૂતોને ઓળખતા હશોને કે જેમના દીકરા બેરિસ્ટર નથી થઈ શક્યા?… તમે વકીલાત છોડીને સંઘર્ષ નહીં કરો તો એ બાધાનું ભરણપોષણ કોણ કરશે એ વિચાર્યું છે…?

			(વલ્લભભાઈ કશુંક બોલવા જાય છે અને પછી ચૂપ થઈ જાય છે.)

			ગાંધીજી: અત્યારે આપણે પોતાના સંદર્ભે સમાજને જોઈએ છીએ… એક વાર સમાજને સંદર્ભે પોતાને જોતા થઈએ તો તરત સમજાય કે આપણી બધી જરૂરિયાત સમાજ પૂરી પાડે છે… માંદા પડીએ તો વૈદ્ય-ડાક્ટર સમાજ આપે… પેટનો ખાડો પૂરવા ધાન સમાજ આપે છે… કપડાં વણવાનુ કામ સમાજનો કોઈક છેવાડાનો માણસ કરે છે. એનું જીવન સુધરશે તો જ આપણું પણ સુધરશે ને…? બાકી જેની પાસે પૈસા બનાવવાની બુદ્ધિ હોય એની જ પાસે સમાજનું કામ કરવાની પણ બુદ્ધિ હોય… એટલે વિચાર જો કે જો તમે નહીં કરો તો સમાજનું કામ કરશે કોણ?

			(ગાંધીજી: અને વિઠ્ઠલભાઈ ચાલ્યા જાય છે. વલ્લભભાઈ વિચારતા ઊભા રહે છે.)

			વલ્લભભાઈ: આ માણસ સાવ જુદો જ છે, માવળંકરસાહેબ…

			માવળંકર: મેં કહ્યું હતું ને… ચાલો… તો જાઉં ત્યાં…

			વલ્લભભાઈ: હું આવું છું સાથે… અને માવળંકર… કાલે મળીએ… મ્યુનિસિપાલિટી વિશે વિચાર કરીએ…

			(સરદાર અને માવળંકર જાય છે.)

			[ફેડ આઉટ]

			આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com

			ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...

			સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

